Lexojeni me kujdes këtë fletë-udhëzues përpara se të përdorni barin!

Ruajeni këtë fletë udhëzues. Ju mund të keni nevojë ta lexoni përsëri atë.
Nëse keni pyetje të tjera këshillohuni me mjekun ose farmacistin tuaj.
Ky bar shërben vetëm për ju; mos ia jepni atë të tjerëve. Edhe nëse simptomat e tyre duken të njëjta me tuajat, ky bar mund të jetë i dëmshëm për ato.
AMINOL®  50mg tableta

Atenolol
PËRMBAJTJA

Një tabletë AMINOL® përmban:

50,00mg atenolol

AMINOL® tableta gjithashtu përmbajnë lëndët ndihmëse të mëposhtme: karbonat magnezi, amidon misri, stearat magnezi, laurilsulfat natriumi, xhelatinë.

FORMA FARMACEUTIKE DHE MADHËSIA E PAKETIMIT

AMINOL® tableta janë me ngjyrë të bardhë, kanë formë të sheshtë, të rrumbullakët dhe në njërën anë kanë një vijë të thelluar që ndihmon ndarjen.
AMINOL® tableta gjenden në kuti me 20 tableta ose në kuti me 30 tableta.

GRUPI FARMAKOTERAPEUTIK

AMINOL® tableta bëjnë pjesë në grupin e barnave që bllokojnë në mënyrë përzgjedhëse receptorët beta-adrenergjikë (beta-bllokues kardioselektiv).

EMRI DHE ADRESA E PRODHUESIT

NEVOJA PËR RECETË MJKËSORE

Ky bar mund të merret vetëm me recetë mjekësore.

1. ÇFARË ËSHTË AMINOL® DHE PËRSE PËRDORET?

AMINOL® përmban atenolol, i cili vepron në muskulin e zemrës duke ulur ritmin e punës së zemrës, duke ulur presionin arterial dhe duke pakësuar nevojën e zemrës për oksigjen, dhe për pasojë parandalon pakësimin e fluksit të gjakut në zemër kur ngarkesa e kësaj të fundit është e rritur.  

AMINOL® tableta përdoren për trajtimin e:

· Presionit të rritur të gjakut
· Dhimbjes së gjoksit (angina pectoris)

· Infarktit akut të miokardit
· Çrregullimeve të ritmit të zemrës
2. ÇFARË DUHET TË DINI PËRPARA SE TË PËRDORNI AMINOL® TABLETA?
Njoftoni mjekun në rast se jeni duke përdorur barna të tjerë, vuani nga ndonjë sëmundje kronike, vuani nga çrregullime të caktuara të metabolizmit, jeni të mbindjeshëm ndaj barnave apo keni pasur reaksione alergjike prej ndonjërit prej tyre.

Kur nuk duhet të përdorni AMINOL®
AMINOL® tableta nuk duhet të përdoren në rast se vuani nga:

· mbindjeshmëria ndaj atenolol dhe/ose lëndëve të tjera përbërëse të barit
· insufiçienca kardiake e pamjekuar siç duhet
· shoku kardiogjen
· blloku i zemrës (bllok AV i gradës së dytë ose të tretë)

· sindroma e nyjes sinusale të sëmurë
· pakësimi i theksuar i shpeshtësisë së rrahjeve të zemrës (bradikardi sinusale, nën 45 rrahje/min)
· presioni i rritur i gjakut si pasojë e ndonjë tumori të gjendrës mbiveshkore ( feokromacitomë e patrajtuar )
· presioni i ulët i gjakut ( hipotension me presion arterial sistolik nën 100mmHg )
· grumbullimi jo normal i lëndëve acide në gjak ( acidozë metabolike )
· çrregullime serioze të qarkullimit të gjakut në enët e anësive 

Paralajmërime dhe përkujdesje
· Megjithëse beta-bllokuesit kardioselektivë kanë më pak ndikim në funksionin e mushkërive se sa beta-bllokuesit joselektivë, ashtu si të gjithë beta-bllokuesit ato duhet të shmangen në pacientët me sëmundje të sistemit respirator ( sëmundje obstruktive të rikthyeshme ). Në rast se mjekimi alternativ është i pamundur, ky produkt mund të përdoret në pacientët me astmë, apo me të dhëna për sëmundje të sistemit respirator me shumë kujdes dhe nën mbikqyrjen e mjekut specialist. 
· AMINOL® tableta duhet të përdoren me kujdes në pacientët me insufiçiencë kardiake. 
· AMINOL® tableta mund të shtojnë shpeshtësinë dhe kohëzgjatjen e krizave të anginës në pacientët me angina Prinzmetal.
· Për shkak të ndikimit negativ të këtij bari mbi kohën e përçimit nevojitet kujdes tek pacientët që vuajnë nga blloku i zemrës i gradës së parë.
· Në pacientët me çrregullime të qarkullimit të gjakut në enët e anësive nevojitet kujdes, pasi këto çrregullime mund të përkeqësohen.
· Përpara ndërhyrjeve kirurgjikale këshillohet që të mos ndërpritet përdorimi i këtij bari, por të zgjidhet anestetiku i përshtatshëm. 
· AMINOL® tableta mund të maskojnë shenjat e funksionit të shtuar të gjendrës tiroide, të pakësojnë nivelin e glukozës në gjak dhe të rëndojë shenjat e miastenia gravis.
· Në pacientët me dëmtim të funksionit të veshkave duhet të përdoren doza më të vogla. 
· Trajtimi afatgjatë me barna betabllokues mund të shtojë rrezikun për reaksione alergjike ndaj alergjenëve të ndryshëm dhe mund të ndihmojë shfaqjen e shokut alergjik të formës së rëndë.  
· Trajtimi me këtë bar nuk duhet të ndërpritet menjëherë, por gradualisht përgjatë 1 deri 2 javëve. Në të kundërt, sëmundja bazë mund të përkeqësohet. 
· Trajtimi me këtë bar rrit ndjeshmerinë ndaj të ftohtit. 
Për çfarë duhet të tregoheni të kujdesshëm në rast se përdorni njëkohësisht barna të tjerë?

Mbani parasysh që ky informacion mund të vlejë edhe për barna të cilët nuk i përdorni më apo për barna që keni ndërmend që t’i përdorni në të ardhmen. Njoftoni mjekun në rast se jeni duke përdorur, apo para pak kohësh keni përdorur, barna të tjerë, përfshi edhe ato që merren pa recetë mjekësore.

· Barnat bllokues të kanaleve të kalciumit, të tillë si p.sh. verapamili dhe diltiazemi, barnat antikolinergjikë, amiodaroni, hidralazina, antiacidët që përmbajnë alumin dhe magnez, rrisin përqendrimin e atenololit në serum, veprim ky që mund të shprehet me rënie të presionit të gjakut, ngadalësim të shpeshtësisë së rrahjeve të zemrës dhe dëmtim të saj.

· Aftësia e atenololit për të ulur presionin e gjakut shtohet gjatë përdorimit të njëkohshëm të barnave ACE inhibitorë, alkoolit, anestetikëve, antihipertensivë të tjerë, anksiolitikëve, hipnotikëve (gjumëdhënësve), diuretikëve, dhe pakësohet gjatë përdorimit të njëkohshëm të barnave kortikosteroidë, estrogjenëve dhe kontraceptivëve oralë të kombinuar.

Përdorimi i AMINOL® tableta gjatë shtatzanisë dhe ushqyerjes me gji

Përpara përdorimit të çfarëdo bari duhet të këshilloheni me mjekun ose farmacistin. 

Përdorimi i barit gjatë shtatzanisë dhe në periudhën e ushqyerjes me gji duhet të shmanget. Atenololi e kalon placentën. Gjatë shtatzanisë, barnat mund të përdoren vetëm në rast se mjeku vlerëson se përfitimet e pritshme për nënën e tejkalojnë rrezikun e mundshëm për fëmijën (fetusin). Atenololi ekskretohet në qumështin e gjirit të gruas. Gratë që duhet të përdorin këtë bar në periudhën e ushqyerjes me gji të fëmijës duhet ta ushqejnë fëmijën me ushqime të tjera. 
Ndikimi i AMINOL® tableta mbi aftësinë për të drejtuar automjete dhe përdorur makineri

Ky bar nuk ka ndikim mbi aftësitë psikofizike të pacientit. Megjithatë, për shkak të mundësisë së shfaqjes së marrjes së mendve apo rënies së presionit të gjakut, nevojitet kujdes gjatë drejtimit të automjeteve apo përdorimit të makinerive.
3. SI PËRDORET AMINOL®?
Përdoreni këtë bar në përputhje me këshillat që jepen në këtë fletë-udhëzues.

Në rast se mendoni që veprimi i barit është tepër i fortë apo i dobët, njoftoni mjekun ose farmacistin tuaj.

Udhëzime për përdorimin e barit
AMINOL® tableta zakonisht përdoret një herë në ditë. Tableta gëlltitet e tëra, pa u përtypur, e shoqëruar me me sasi të bollshme uji, përpara, gjatë ose pas vaktit ushqimor, mundësisht çdo ditë në të njëjtin orar. Është e nevojshme që të kontrolloheni rregullisht nga mjeku, me qëllim që ky të ketë mundësi që, gjatë trajtimi, kur është e nevojshme, të ndryshojë mënyrën e përdorimit.  

Dozimi

Të rriturit
Presioni i lartë i gjakut (hipertensioni)
Doza e zakonshme është 50mg deri 100mg (1-2 tableta) në ditë.

Dhimbja e gjoksit (angina pectoris)
Doza e zakonshme është 50mg deri 100mg (1-2 tableta) në ditë, e cila merret një herë në ditë, ose e ndarë, dy herë në ditë.

Infarkti akut i miokardit
Në fazën e hershme të trajtimit, pas dhënies së dozës së fundit intravenë të atenololit, përdoret me dozë 50mg (1 tabletë). Pas 12 orësh jepet një dozë tjetër 50mg. Doza mbajtëse është 100mg (2 tableta) një herë në ditë. 

Çrregullimet e ritmit të zemrës
Kur, pas dhënies intravenë të dozës së atenololit aritmia kardiake stabilizohet, bari jepet nga goja, një herë në ditë me dozë 50mg deri 100mg (1-2 tableta).

Dozimi në pacientët e moshuar dhe me dëmtim të funksionit të veshkave 

Në pacientët e moshuar dhe sidomos në pacientët me dëmtim të funksionit të veshkave doza duhet të pakësohet. Në rastet e dëmtimit të rëndë të funksionit të veshkave doza duhet të përshtatet në varësi të klirensit të kreatininës së pacientit.

	Klirensi i kreatininës (ml/min/1,73 m2)
	Doza ditore maksimale

	Më shumë se 35
	100mg (2 tableta) në ditë

	Nga 15 deri 35
	50mg (1 tabletë) në ditë

	Më pak se 15
	50mg (1 tabletë) çdo dy ditë


Në pacientët në hemodializë, bari duhet të jepet me dozë 25mg (1/2 tabletë) deri 50mg (1 tabletë) pas çdo seance dialize, nën kontrollin e mjekut, në institucion shëndetësor, pasi mund të shfaqet një rënie e theksuar e presionit të gjakut.  

Fëmijët
AMINOL® tableta nuk duhet të përdoret në fëmijë pasi efiksiteti dhe siguria e  AMINOL® tableta në fëmijë nuk është përcaktuar. 
Nëse keni marrë më shumë tableta nga çfarë duhet

Nëse keni marrë më shumë AMINOL® tableta nga çfarë nevojitet, këshillohuni menjëherë me mjekun ose farmacistin! 

Mbidozimi me këtë bar është vërejtur në pacientë të cilët menjëherë apo brënda një kohe të shkurtër kanë marrë 5 gram apo më tepër atenolol.

Shenjat e helmimit janë: pakësim i shpeshtësisë së rrahjeve të zemrës, rënie e presionit të gjakut dhe/ose e nivelit të sheqerit në gjak, insufiçiencë kardiake, letargji, çrregullime të frymëmarrjes, çrregullime të ritmit të zemrës, rrallë ngërçe muskulare dhe koma. 
Në rast se vini re ndonjë shenjë të helmimit, kërkoni menjëherë ndihmën e mjekun. 
Nëse keni harruar të merrni një dozë të AMINOL® tableta

Nëse keni harruar të merrni një dozë të AMINOL® tableta, mos merrni dyfishin e dozës për të kompensuar atë që keni harruar, por thjesht vazhdoni trajtimin sipas skemës së zakonshme. 

Në rast se keni harruar të merrni një dozë të barit dhe në rast se dëshironi që të kompensoni dozën e harruar brënda ditës, sigurohuni që nga momenti i marrjes deri në kohën e marrjes tjetër të rregullt të barit të kalojnë të paktën 8 orë. 
Nëse ndërprisni trajtimin me AMINOL® tableta

Përdoreni këtë bar për aq kohë sa jua ka këshilluar mjeku.

Trajtimi me këtë bar nuk duhet të ndërpritet menjëherë, por gradualisht përgjatë  1 deri 2 javëve. Në të kundërt, sëmundja bazë mund të përkeqësohet.  

4. EFEKTET E PADËSHIRUARA TË MUNDSHME
Ashtu si të gjithë barnat, edhe AMINOL® mund të shkaktojë shfaqjen e efekteve të padëshiruara të caktuara. Megjithatë, AMINOL® në përgjithësi tolerohet mirë nga të sëmurët. Shumica e efekteve të padëshiruara janë të formës së lehtë dhe kalimtare, zakonisht shfaqen në fillim të trajtimit dhe me kalimin e kohës intensiteti i tyre pakësohet. Efektet e padëshiruara zakonisht shfaqen në formën e marrjes së mendve, lodhjes, pagjumësisë, ftohje të gjymtyrëve apo të çrregullimeve të tretjes (tharje goje, të përziera, të vjella, heqje barku, vështirësi në jashtëqitje, shtrëngesa në stomak). Rrallë, mund të ndodhin shpërthime në lëkurë (rash) dhe/ose tharje të syve, çrregullime të frymëmarrjes dhe çrregullime të zemrës.
RUAJTJA

Ky bar duhet mbajtur në vende të paarritshme nga fëmijët. 

DATA E SKADENCËS

Data e skadencës gjendet e shënuar në kuti.

Bari nuk duhet përdorur pas kalimit të datës së skadencës. 

PAKETIMI, NUMRI DHE DATA E REGJISTRIMIT
Kuti me 20 tableta.(Nr. 05-37-5228/07 datë 01.08.2007)
Kuti me 30 tableta.(Nr. 05-37-5229/07 datë 01.08.2007)
DATA E RISHIKIMIT TË FLETË-UDHËZUESIT
Maj 2007
